
BAB V 

KACINDEKAN, IMPLEMÉNTASI, JEUNG SARAN 

5.1 Kacindekan 

Tujuan tina ieu panalungtikan nyaéta ngulik leuwih jero ngeunaan struktur 

carita (téma, sarana carita, fakta carita), struktur naskah (prolog, dialog, babak, 

adegan, kramagucang, solilokui, epilog); 3) struktur pamgelaran drama 

(éksposisi, konflik, komplikasi, krisis, résolusi, kaputusan). Data dina ieu 

panalungtikan mangrupa naskah jeung pagelaran drama “Tatu” karya Ayi G. 

Sasmita anu dipagelarkeun ku Téater Bengkel Sastra. Métode jeung téhnik anu 

dipaké dina ieu panalungtikan téh, nyaéta métode déskriptif analisis kalayan 

pamarekan kualitatif, sedengkeun instrumén anu digunakeunna dina ieu 

panalungtikan téh kabagi jadi dua nyaéta instrumén pikeun ngumpulkeun data 

jeung instrumén pikeun ngolah data.  

Struktur carita dina naskah drama “Tatu” karya Ayi G. Sasmita kapaluruh 

ayana téma, fakta carita, jeung sarana sastra. Téma anu diangkat dina ieu naskah 

téh nyaéta kanyaah Maya dina ngabebener kalakuan Boby nepi ka ikhlas jadi 

korban salah sasaran. Éta hal katitén tina sababaraha pasualan-pasualan anu 

dikumpulkeun jeung dianalisis. Saterusna ieu naskah téh miboga runtuyan carita 

jeung kajadian, atawa anu biasa disebut galur. Galur anu digunakeun ku 

pangarang dina ieu carita téh nyaéta galur maju. 

Tokoh-tokoh anu aya dina ieu naskah téh jumlahna aya 10 tokoh, ari anu 

jadi tokoh utamana nyaéta Boby jeung Maya. Latar waktu anu aya dina ieu 

naskah téh saperti wanci pecat sawed, wanci tunggang gunung, jeung wanci 

érang-érang. Latar tempat anu aya dina ieu naskah téh tempat barudak anu biasa 

nongkrong, tempat kajadian tawuran, jeung di kebon kosong. Saterusna aya 

latar sosial, latar sosial anu digunakeun dina ieu naskah téh nyaéta latar sosial 

anu nuduhkeun kaayaan dina mangsa abad 21, antara taun 2012 nepi ka 2020. 

Sarana carita anu aya dina ieu naskah drama ngawengku puseur panitén 

jeung gaya basa. Puseur panitén anu digunakeun ku pangarang nyaéta caturan 

jalma katilu, pangarang mosisikeun dirina di luareun carita. Anu 

dipidangkeunna nyaéta tokoh-tokoh dina naskah kucara nyebut ngaran atawa 

maké kecap ganti saperti manéhna. Gaya basa anu digunakeun ku pangarang 

dina ieu naskah téh sacara husus kabagi jadi genep, nyaéta gaya basa lalandian, 

raguman, ngumpamakeun, kadalon, sarkasme, jeung rarahulan. 

Struktur naskah dina naskah drama “Tatu” karya Ayi G. Sasmita kapaluruh 

ayana babak, adegan, dialog, solilokui, prolog, jeung épilog. Aya hiji babak dina 

ieu naskah anu diwangun ku tilu adegan.  Dialog anu di ucapkeun ku tokoh dina 

naskah jumlahna aya 208, nyaéta anu dilakukeun ku Boby jeung Maya, Boby 

jeung Budak punk, Boby jeung Anggota gank, Maya jeung Shanty, Budak punk 

jeung Budak gank gong, jeung dialog antara barudak gank gong. Salian ti 

dialog, ieu naskah ogé diwangun ku solilokui atawa monolog, nyaéta 

monologna Boby. Prolog dimimitian dina acara ngareuah-reuah kalulusan. Ari 

épilogna dipungkas ku Maya anu tilar dunya. 

Struktur drama “Tatu” karya Ayi G. Sasmita anu dipagelarkeun ku Teater 

Bengkel Sastra kapaluruh ayana éksposisi, konflik, komplikasi, klimaks, 

résolusi, jeung kaputusan. Éksposisi dina pagelaran drama aya dina menit 

00.50-05.39. konflik dina menit 05.40-06.20. komplikasi dina menit 06.21-

20.15. klimaks dina menit 2016- 27.04, résolusi dina menit 27.05-49.00, jeung 

kaputusan dina menit 49.01-57.26. 

5.2 Impleméntasi 

Dumasar kana hasil analisis anu geus dilaksanakeun. Ieu panalungtikan téh 

miboga implikasi dina sababaraha widang paélmuan, nyaéta widang sosial 

hususna anu patali jeung kahirupan rumaja. Saterusna, dina widang paélmuan, 

ieu panalungtikan dipiharep bisa ngajembaran paélmuan dina widang sastra, 

hususna ngeunaan ulikan strukturalisme dina karya sastra drama. 

5.3 Saran 

Tina ieu hasil panalungtikan, kapaluruh ayana sababaraha saran anu 

ditujukeun pikeun sababaraha pihak nu aya patalina jeung ieu panalungtikan, 

nyaéta pikeun panalungtik satuluyna, pikeun guru, jeung masarakat umum. 

Pikeun panalungtik satuluyna dipiharep bisa ngamangpaatkeun ieu 

panalungtikan minangka hiji tatapakan panalungtikan nu leuwih jembar sarta 

dipiharep bisa nganalisis ieu naskah drama ku pamarekan nu séjénna. Pikeun 

guru dipiharep bisa ngamangpaatkeun ieu panalungtikan, tur dijadikeun 

rujukan, atawa tatapakan, ogé pilihan dina nangtukeun bahan bacaan nu 

ngandung ajén-ajén kahirupan anu hadé. Saterusna, pikeun masarakat dipiharep 

bisa ngeuyeuban pangaweruh ngeunaan sastra, hususna anu aya patalina jeung 

kahirupan-kahirupan rumaja. 

 


